
ՀՆԱԳԻՏՈՒԹՅՈՒՆ ԵՎ ԱԶԳԱԳՐՈՒԹՅՈՒՆ 
 

Ֆրինա Բաբայան 

 

ՀՈՍՏՈՒՆ (ՈՍՏԱՆ) ՄԻՋՆԱԴԱՐՅԱՆ ԲՆԱԿԱՏԵՂԻԻ  

ՊԵՂՈՒՄՆԵՐԻ ԱՐԴՅՈՒՆՔՆԵՐԸ (2005-2006 ԹԹ.) 
 

Հիմնաբառեր. Հոստուն, պեղումներ, Օրբելյան իշ-

խաններ, թրծման հնոցներ, ջնարակած խեցեղեն, հնձան, 

տարանցիկ առևտուր։ 

 

Միջնադարյան Հայաստանի Սյունյաց աշխարհի տեր Օրբելյան իշխանների աթոռա-

նիստ Եղեգիս ավանի հարավային արվարձան Հոստուն (Ոստուն և Ոստիք) բնակատեղիի 

տարածքում «Վայոց ձորի մարզի հողերի ինքնահոս ոռոգում» ծրագրով ջրագծի անցկաց-

ման վերաբերյալ ՀՀ մշակույթի նախարարության հուշարձանների պահպանության գոր-

ծակալության, «Արփա Սևան» ՓԲԸ-ի և «Էրեբունի» թանգարանի միջև կնքված պայմա-

նագրի համաձայն՝ թանգարանի հնագիտական արշավախմբի կողմից 2005-2006 թթ. 7 

հա տարածքում պեղման աշխատանքներ են իրականացվել1:  

Ժամանակակից Հայաստանի Վայոց ձորի և Սյունիքի մարզերի տարածքում XIII դ. ա-

ռաջին կեսին ստեղծվեց Օրբելյանների իշխանությունը: Միջավատական հարաբերություն-

ներում և քաղաքական կյանքում նրանք ազդեցիկ դիրք գրավեցին: Մոնղոլական տիրապե-

տության դժնդակ տարիներին վերջիններս հայ ժողովրդին տվեցին ոչ միայն ֆիզիկական 

գոյության երաշխիք, այլև նպաստավոր պայմաններ երկրի տնտեսության և մշակույթի 

զարգացման համար2:  

Օրբելյանների տոհմի աստիճանն ու բարձր դիրքը արքունիքում այսպիսին էր. լինել 

բոլոր զորքերի սպասալար ու ամբողջ վրաց աշխարհի կառավարիչ, արքունի բոլոր գործա-

կալների վրա իշխող, ունենալ սեփական 12 դրոշ, որոնցից յուրաքանչյուրի ներքո՝ հազար 

զինվոր: Եվ քանի որ, ըստ սահմանված կարգի, թագավորի դրոշը սպիտակ գույնի գործված-

քից էր ու վրան կարմիր նշան էր կրում, նրանց առաջարկվեց պահել կարմիր դրոշ՝ վրան 

սպիտակ նշան: Իսկ թագավորի առաջ շրջելիս թե կանգնելիս նրանք ձեռքում պետք է 

բռնեին առյուծագլուխ գավազան, ճաշի ժամանակ պետք է նստեին հրավիրյալներից վեր և 

ճաշեին արծաթե սեղանից: Նրանք նաև թագավորի թագադիրներն էին3: 

Չմտնելով Օրբելյան տոհմի ծագման և ճակատագրերի մեջ՝ ասենք, որ Սյունիքի Օր-

բելյան իշխանների պատմությունը հարուստ է քաղաքական, տնտեսական, մշակութային 

կարևոր իրադարձություններով: Ինչպես գիտենք, Դավիթ Շինարարի գահակալության 

տարիներին (1089-1125 թթ.) վրաց արքայական դրոշի տակ կազմակերպվել է վրացինե-

րից և հայերից կազմված հզոր բանակ: Վերջիններս հարձակվել են Հայկական լեռնաշխար-

հում սփռված սելջուկյան իշխանությունների վրա: Գեորգի Գ թագավորի և նրա դուստր 

Թամարայի գահակալության տարիներին (1156-1213 թթ) վրաց արքունիքում կարևոր 

 
* Հոդվածը ներկայացվել է 08.08.2020 թ., գրախոսվել՝ 05.10.2020 թ., ընդունվել տպագրության՝ 

15.12.2020 թ.: 
1 Ղեկավար` պ.գ.դ., պրոֆ. Աշոտ Փիլիպոսյան, տեղակալ` Արաքսի Մեշինյան, գիտական գծով խորհրդատու` 

պ.գ.թ. Ֆրինա Բաբայան, «Էրեբունի» թանգարանի տնօրեն, արշավախմբի մենեջեր՝ Սուրեն Մալխասյան, 

թանգարանի գլխավոր ֆոնդապահ՝ Կլարա Մարտիրոսյան, հնագետ՝ Լարիսա Մալխասյան: 
2 Տե´ս Գրիգորյան Գ. Մ., Սյունիքը Օրբելյանների օրոք, Ե., 1981, էջ 5։ 
3 Ստեփանոս Օրբելյան, Սյունիքի պատմություն, Ե., 1986, էջ 308։ 

պաշտոններ են ստանում Սարգիս Զաքարյան երկայնաբազուկի որդիները՝ Զաքարեն և Ի-

վանեն1: 

Երկու եղբայրների գործունեության ժամանակ գրեթե անընդմեջ հաղթանակների մի 

շրջան է եղել: Զաքարյանների գլխավորած բանակները մեկը մյուսի հետևից ազատագրում 

են Այրարատը, Գուգարքը, Ուտիքը, Սյունիքը և բազմաթիվ այլ երկրամասեր: Պատահա-

կան չէ, որ վիմական արձանագրություններում Զաքարյան եղբայրները կոչվել են «Իշխա-

նաց Իշխան», երբեմն էլ՝ «Թագավոր Հայոց» տիտղոսներով։ 

Մոնղոլական ժամանակահատվածն աղետաբեր եղավ ինչպես Առաջավոր Ասիայի, 

այնպես էլ Հայաստանի տնտեսական և քաղաքական կյանքի համար: Սակայն Օրբելյան 

իշխանները իրենց ճկուն դիվանագիտական ընդունակություններով կարողացան մոնղոլ 

խաներին և նրանց դրածոներին իրենց կողմը գրավել: Մոնղոլական արքունիքի հովանա-

վորությունը վայելող Օրբելյան իշխանները համարվում էին Սյունյաց լեռնաշխարհի տերեր: 

Դրա ցայտուն վկայությունը Եղեգիս գյուղաքաղաքում այսօր էլ պահպանված Օրբելյաննե-

րի կառուցած արքայավայել պալատի ճարտարապետական մանրամասներն են: XIII դ. 60-

ական թվականներից մինչև XIV դ. առաջին կեսը նրանք տիրեցին այժմյան Զանգեզուրին, 

Վայոց ձոր, Ամաղու, Ալայազ (նախկին Եղեգիս), Արտաբույնք, Շատին, Հորս, Գլաձոր, Քա-

րագլուխ և մյուս տարածքներին: Այդ ամենը շնորհիվ այն բանի, որ մոնղոլական նվաճողա-

կան արշավանքների և պալատական արյունոտ հեղաշրջումների ժամանակ Էլիկում իշ-

խանը երդմնագիր ստացավ և ներկայացավ մոնղոլ հրամանատար Ասլան Նոյինին: Նման 

պարագաներում հարկավոր էր լինել նրբանկատ դիվանագետ և բախվող կողմերի ուժերի 

հարաբերակցությունը կշռադատելով՝ կողմնորոշվել ստեղծված բարդ իրավիճակում: Այո, 

թույլ տված չնչին սխալի դեպքում կարելի էր կորցնել թե´ սեփական տիրույթները և թե´ հա-

րազատներին: 

Այսպիսին էր դրությունը մոնղոլական տիրապետության դարաշրջանում, երբ հաջո-

ղությամբ գործում էին Սմբատ Տարսայիճ և Բուրթել Մեծ Օրբելյանները: Իսկ Էլիկում Օրբել-

յանի իշխանության 10 տարիների գործունեության մասին տեղեկություն կարելի է ստանալ 

Ամաղուի Նորավանքի տոհմական գերեզմանոցի տապանաքարի վրա թողած հիշատակու-

մից: Տապանաքարին կերտված է մարդու գլխով առյուծ, որի շուրջ փորագրված է «Թվիս 

Չխթ (1300) զգեղեցկատիպն Էլիկում, որդի մեծի Տարսաիճի, որ առոյծաւրէն խրոխտ մռըն-

չէր ընդ (դ) էմ այլասեռ գնդին։ Աղաչեմ յիշել զաղօթքսե»2: 

Մաղաքիա Օրմանյանը XIV դ. սկզբին Սյունիքում տիրող քաղաքական իրավիճակի 

մասին գրում է. «Լաւագոյն կացութիւն մը կը տիրէր Սիւնիքի կողմերը, որ Արեւելյան Հայու-

թեան կեդրոն դարձած էր Օրբելեանց իշխանութեան ներքո»3: Իրոք, Օրբելյանների տիրա-

պետության ժամանակաշրջանում շինարարական աշխատանքներ են իրականցվել Սյու-

նիքում և, հատկապես, Վայոց ձորում։ Կառուցվել են քարավանատներ, կամուրջներ, վան-

քեր և այլն։ Եղեգիս ավանը ընդարձակվել է, դարձել վարչական կենտրոն, այնուհետև գյու-

ղաքաղաք4։ 

Հայկական լեռնաշխարհի ընդարձակ մի հատվածի վրա ասպատակություններ 

սփռող սելջուկ-թուրքերին, թաթար մոնղոլներին փոխարինելու եկան թուրքմենական ցեղե-

րը, Սեֆյան Իրանը, Օսմանյան Թուրքիան. նորից կոտորածներ, նորից արտագաղթ: 

Թվում էր, թէ Սյունիքը հիշողությունից դուրս է մնալու: Սակայն բազմավաստակ գիտ-

նական-վիմագրագետ Սեդրակ Բարխուդարյանի թողած վիմագրական տեղեկությունը ա-

 
1 Գրիգորյան Գ. Մ., նշվ. աշխ., էջ 43-44։ Տե՛ս նաև Մանանդյան Հ., Քննական տեսություն Հայ ժողովրդի 

պատմության, հատոր III (XI դարից մինչև XV դարի սկիզբը), Ե., 1952, էջ 129։ 
2 Գրիգորյան Գ. Մ., նշված աշխ., Էջ 97:  
3 Մաղաքիա Արքեպիսկոպոս Օրմանեան, Ազգապատում, Բ հատոր, Մայր Աթոռ Ս. Էջմիածին, 2001, էջ 

2016։ 
4 Տե´ս Եղիազարյան Հ., Ազիզբեկովի շրջանի կուլտուրայի հուշարձանները, Ե., 1955, էջ 13։ 

սում է՝ ոչ, քանի որ «Վայոց ձորը իր հուշարձաններով Հայաստանի ամենահարուստ շրջան-

ներից է եղել: Տաղանդավոր հայ ճարտարապետներն ու քանդակագործները կերտել են մե-

ծարվեստ հուշարձաններ, թողել վիմագիր արձանագրություններ: Գավառի կարևոր հու-

շարձանները կանգնեցվել են բնակավայրերից դուրս, բարձր լեռների և խոր ձորերի մեջ, ո-

րոնք պաշտպանվում էին թե արշավանքներից, և թե շրջապատի բնակչության քանդարար 

ձեռքերից»: Գիտնականը այս ամենը կապում է երկրի խաղաղ վիճակի և տնտեսական 

կյանքի համեմատաբար բարձր մակարդակի հետ1: 

Նույն կարծիքին էր նաև մեր հնագիտական խումբը, երբ նույն 2005-2006 թթ. շինա-

րարական աշխատանքների ժամանակ Հոստունի փոքր տարածքում պեղումներով հայտ-

նաբերեց Հայաստանի միջնադարյան քաղաքներին հավասարազոր (Դվին, Անի, Գառնի) 

նյութական մշակույթի փայլուն օրինակներ: Այսպես, Եղեգիս ավանի՝ Նարեկ Սարգսյանին 

պատկանող հողամասում ջրատարի շինարարական աշխատանքների ժամանակ բացվել 

և միևնույն ժամանակ ավերվել է XIII-XIV դդ. պատկանող քարակերտ կառույց: Հնարավոր է 

եղել միայն առանձնացնել ճարտարապետական կոթողների բեկորները: Շատին գյուղից 

հյուսիս արևելք՝ Հոստունի արևելյան հատվածում, նույն շինարարական աշխատանքների 

ընթացքում բացվել է XVII-XVIII դդ. հնձան՝ կավե կարասների և խաղողի կորիզների առկա-

յությամբ: Տեղում հայտնաբերված XIII-XIV դդ. խեցեղեն անոթների մեծ քանակությունը 

վկայում է հնձանի երկարաժամկետ օգտագործման իրողությունը: 

Երրորդ տեղամասում ծանր տեխնիկայով կատարված աշխատանքների արդյունքում 

խաթարվեց հնագիտական երեք շերտ: 

Շատին և Եղեգիս գյուղերի միջնամասում գտնվող քարհանքում փաստագրվել են ար-

ձանագիր ամբողջական խաչքար, քանդակազարդ քիվի և XIII-XIV դդ. խեցանոթների մնա-

ցորդներ: 

Մշակութային երեք շերտերի՝ խառնված հողակույտերի միջից հայտնաբերված նյութը 

պատկանում է XIII-XVIII դդ.: Այդ խմբում առանձնանում է ջնարակած խեցեղենը, որն իր քա-

նակով ու ժամանակագրական առումով արժանի է առանձին քննության:  

Հայտնի է, որ ջնարակած խեցեղենի արտադրությունը զարգացման մի լայն կապակ-

ցություն է: Այն իր մեջ է ընդգրկել Միջերկրական, Սևծովյան, Անդրկովկասյան, Միջին Ասիա-

կան շրջանները՝ ոչ թե հպման կետերով, այլ պատրաստման ընդհանուր ձևերով: Հարյու-

րամյակների ընթացքում տեղի ունեցող արտադրական փոփոխությունները չնայած ընդ-

հանուր են եղել բոլորի համար, սակայն յուրաքանչյուր երկրի խեցեղեն արվեստի մեջ որո-

շակիորեն դրոշմվել են տվյալ ժողովրդի գեղագիտական ճաշակն ու ազգային առանձնա-

հատկությունները:  

Մետաղական օքսիդների օգնությամբ բազմերանգ գույներով անոթների վրա նկարա-

զարդված խեցեղենի ծնունդը քաղաքային մշակույթի առաջին վկան է: Առաջին ֆենոմենը: 

Ինչպես Մերձավոր Արևելքը, այնպես էլ Հայաստանը, ունեցել են ջնարակի զարգացման ո-

րոշակի փուլեր:  

Հոստուն բնակատեղին զերծ չէ զարգացման այդ փուլերից, քանի որ տեղում հայտնա-

բերվել է խեցեղենի թրծման հնոց (փլատակ վիճակում), շրջապատում՝ անոթների խոտան-

ված բեկորներ: Ամբողջ նյութն իր զուգահեռն ունի Անիի, Դվինի, Ամբերդի, Դմանիսի, Գան-

ձակի, Զվարթնոցի, Գառնիի, Արմավիրի, Արգիշտիխինիլիի և տարբեր հնավայրերից պե-

ղումներից ի հայտ եկած խեցանոթների հետ2: 

 
1 Տե´ս Բարխուդարյան Ս., Դիվան հայ վիմագրության, Ե., 1967, էջ 5-6։ 
2 Տե´ս Բաբայան Ֆ., Միջնադարյան Հայաստանի գեղարվեստական խեցեղենի զարդաձևերը, Ե., 1981, էջ 5-

72; Առաքելյան Բ., Քաղաքները և արհեստները Հայաստանում IX-XIII-դդ, I , Ե., 1958, էջ 231-240; Ղաֆա-

դարյան Կ., Դվին քաղաքը և նրա պեղումները, Ե., 1952, էջ 207- 214; Պետրոսյան Հ., Գառնին IX-XIV դդ., Ե., 

1988, էջ 49-84։  



 

HISTORY AND CULTURE, 2020, № 2 
 

 

 – 221 –  
 

Նույն պեղավայրում հայտնաբերված խեցեղեն բեկորների մեջ առկա է չինական սե-

լադոնե անոթների 2 բեկոր: Ասենք, որ Հայաստանի հնավայրերում հայտնաբերված սելա-

դոնե անոթների թիվը սուղ է: Թերևս որոշակի թիվ են կազմում Գառնիի պեղումներից հայտ-

նաբերված մոտ 2 տասնյակ չինական խեցեղենի բեկորները, որոնք իրենց տիպերով, զար-

դանախշերով մոտենում են Անիից հայտնաբերված չինական խեցեղենին1: Հ. Պետրոսյանn 

իրավացիորեն վերջիններս թվագրում է XIII-XIV դդ.: Անբերդի սելադոնի աննշան մնացորդ-

ները Հ. Օրբելին և Տ. Իզմայիլովան վերագրում են XII-XIII դդ., երբ Մերձավոր Արևելքի երկր-

ների հետ Հայաստանը առևտրական սերտ հարաբերությունների մեջ էր: Ուրեմն կանաչա-

վուն, մոխրագույն, կարմրավուն ծաղիկներով բարձրորակ խեցեղենը Հայաստան է ներ-

մուծվել Չինաստանից մոնղոլական տիրապետության ժամանակ: Հայտնաբերված սելադո-

նի մնացորդները չնայած սակավ են, սակայն թույլ են տալիս ընդհանուր գաղափար կազմել 

ժամանակի մշակույթի զարգացման աստիճանի և տեղական վերնախավի ճաշակի մա-

սին2: 

Պեղավայրում առանձնանում են հախճապակե անոթները բեկորային վիճակում։ Մե-

տաղական տարբեր օքսիդների խառնուրդներից ստացված ջնարակած տեղական և ներ-

մուծված խեցեղենը հանդես է գալիս տարբեր գույներով [1. դարչնագույն ֆոնի վրա միա-

գույն փորագիր զարդեր, 2. փիրուզագույն հախճապակու բեկորներ՝ մուգ կոբալտե ոլորապ-

տույտ կետիկներով, 3. հախճապակե անոթի հատակին երկնագույն կենդանի՝ պատկեր-

ված՝ առասպելական ցուլի տեսքով, 4. լայնաբերան թասի շուրթ՝ թռչունի պատկերով, ամ-

փոփված կիսակոր քառաթև գլխիկներ ունեցող օղակի մեջ, 5. հախճապակե քրեղան՝ օղա-

կաձև լայն նստուկով՝ վրան եռոտանու հետքերով (N 552-560, N 531-555, N 520-530) և 

բազմաթիվ այլ տարատեսակ զարդարուն բեկորներ3]:  

Շինարարական արագընթաց աշխատանքների հետևանքով հնարավոր չի եղել հնա-

վայրում որևէ բնակելի շինության ճարտարապետական նկարագիր բացահայտել: Հայտնի 

է սակայն, որ Շատինի լանդշաֆթի բեկբեկուն ժայռաբեկորների (բազալտ քար) անսահմա-

նափակ կտորները օգտագործվել են ոչ միայն շենքեր կառուցելու, այլև շինությունների հա-

տակը երեսապատելու համար: 

Սյունիքի ժողովրդական ճարտարապետության բնակավայրերի համար առանձնա-

հատուկ նշանակություն է ունեցել տեղանքի ընտրությունը։ Տները կառուցում էին ամրոց-

ների կամ խուլ ձորերի մերձակայքում: Կարևոր են համարվել արևահայաց ուղղությունը, 

քամիներից զերծ մնալու, ինչպես նաև բնական գեղեցկությունն աչքի առաջ ունենալու 

հանգամանքը: Կառուցապատման հնավանդ ձևը եղել է նաև կից շենքերի անցքերի և բաց-

վածքների միջոցով հարևանների հետ հաղորդակցվելու կարևորությունը (իրեր և կրակ 

փոխանակելը, միմյանց ձայն տալը): 

Ն. Պապուխյանը գտնում է, որ ուշ միջնադարում Սյունիքի բնակարանաշինության մեջ 

դեռևս շարունակվել է բրոնզե ժամանակաշրջանում տարածված բոլորագմբեթ կառույցնե-

րի լուսավորությունը ապահովելու խնդիրը4։ 

Մ. Հասրաթյանը ավելացնում է, որ XVII-XVIII դդ. համար բնորոշ են նախկինում ձևա-

վորված ճարատարապետական և շինարարական տեխնիկական ավանդների հնարավո-

րինս պահպանումը։ Վերջիններս աչքի են ընկնում գեղարվեստական հնարքների հակիր-

ճությամբ և ռացիոնալ լուծումներով5։ 

 
1  Տե´ս Якобсон А.Л., Средневековый Херсонес (XII-XIV вв), МИА, 17, с. 167-229; Шелковников Б.А., 

Поливная керамика из раскопок города Ани, Е., 1957, с. 5-68. 
2 Տե´ս ժամկոչյան Ա., Միջնադարյան Հայաստանի հախճապակին IX-XIV դդ, Ե., 1981, էջ 122-133։ 
3 Տե´ս Պետրոսյան Հ., նշվ. աշխ., էջ XX-XLII։ Տե´ս նաև Мицишвили М., Поливная керамика в древней Грузии 

(IX-XIII Века) (на груз. яз.), Тбилиси, 1969, таблицы; Мамаиашвили Н., К истории производства и потреб-

ления фаянса в средневековой Грузии, сборник: 1. Города, села и производственные очаги в Грузии эпохи 

Руставели, Тбилиси, 1969, табл. I-VI. 
4 Տե´ս Պապուխյան Ն.Ծ., Սյունիքի ժողովրդական ճարտարապետությունը, Ե., 1972, էջ 59։ 
5 Տե´ս Հասրաթյան Մ.Մ., Սյունիքի XVII-XVIII դդ. ճարտարապետական համալիրները, Ե., 1973, էջ 160-161։ 

Նմանատիպ շինության փլատակներ բացվել են պեղման տարածքի հյուսիսարևմտ-

յան հատվածում: Դրանցից մեկն ունի ուղղանկյուն հատակագիծ (6,50 x 4,50 մ), մուտքը 

հարավային կողմից է (1,23 մ), պատի պահպանվածությունը՝ 1,70 մ, շինության քարե հա-

տակը՝ սվաղված կավե շաղախով (10 սմ հաստությամբ): Բնակարանի կենտրոնում, ինչպես 

ընդունված է միջնադարյան տներում, հողի մեջ տեղադրված թոնիրն է, որի ակը դուրս է 

գալիս դեպի հյուսիս-արևմուտք: Արտաքին կողմում ակը փակված էր կոտրված կարասի 

կտորներով: Զույգ կարասներ թաղված էին շինության պատի մի անկյունում: Բնակելի սեն-

յակի հարավ-արևելյան պատին կցված էր քարե շարվածքով նստարան, որի վրա, անկաս-

կած, փռվել են մորթիներ և թաղիքներ: Ունևորները խսրի վրա փռել են նաև գորգեր: Այս 

բնակելի սենյակն ընդհանուր մուտքով հաղորդակցվել է պատին կցված քարե շարվածք ու-

նեցող կիսակոր երկու առանձին կառույցների հետ, որոնք թերևս բնակարանի տնտեսա-

կան մասն են կազմել և ունեցել են լուսավորությունը ապահովող գմբեթաձև երդիկ։ Շինութ-

յան հատակին թափված այրված գերանները փաստում են հրդեհի առկայությունը, իսկ 

նույն սենյակում թաղված հանգուցյալի ոսկորները վկայում են, որ տան տերերը ինչ-որ ծանր 

իրավիճակից փրկվելու համար, իրենց հանգուցյալին չեն հասցրել գերեզմանում թաղել, ուս-

տի թաղել են տեղում և փախել:  

Եղեգիս գետի ափին, ձորի երկայնքով տեղադրված բնակավայրը ընդգրկում է շինութ-

յունների մի ընդարձակ տարածություն: Տեղում հայտնաբերված տարբեր ժամանակների 

ջրատար խողովակները, երեսպատված լավ պահպանված հրաշալի ջրհորի առկայությու-

նը, տանիքի ծածկի ուղղանկյուն մակերեսով կավե կղմինդրները, թրծված կարասների բե-

կորների քանակությունը, աշխատանքային քարե և երկաթե գործիքները, դանակի շեղբե-

րը, պղնձե իրերը, բնակելի շինությունների փլատակների մեծ քանակությունը, տարբեր չա-

փերի կավե թոնիրների առատությունը և, վերջապես, խեցեղենի թրծման հնոցների առկա-

յությունը և հախճապակե ու ջնարակած տեղական խեցեղենի արտադրությունը վկայում 

են XIII դ. մինչև ուշ միջնադար տեղում ապրող բնակչության մեծ թվի և Հայաստանի՝ Առա-

ջավոր Ասիայի, Մերձավոր և Միջին Արևելքի հետ միջազգային տարանցիկ առևտրի կենտ-

րոն լինելու փաստը: 

Այսպիսով՝ Հոստունը նույն դարերում քաղաքային կյանքի կենցաղավարության կենտ-

րոն է եղել: Այդ ամենը վերստին հաստատելու համար հարկ ենք համարում նույն տարած-

քից դուրս ստեղծել պեղավայրի առանձին մի դաշտ, որտեղ խառնված չեն լինի մշակութա-

յին շերտերը և որտեղից հայտնաբերված հնագիտական նյութերը կվկայեն Հոստունի՝ քա-

ղաքատեղի լինելու իսկությունը: Հոստուն քաղաքատեղին արժանի է այդ գնահատակա-

նին: 

 

ԱՄՓՈՓՈՒՄ 

Օրբելյան իշխանների աթոռանիստ Եղեգիս ավանի հարավային արվարձան Հոստուն 

բնակատեղիի 7 հա տարածքում մեր կողմից իրականացված պեղումների արդյունքները 

վկայում են, որ, անկախ թշնամիների ասպատակություններից, Սյունիքն իր ճարտարապե-

տական հուշարձաններով մնացել է Հայաստանի ամենանշանավոր շրջաններից մեկը։ 

Հնագիտական պեղումներով մշակութային երեք շերտերի հողակույտերի միջից հայտնա-

բերված նյութը՝ տեղական և ներմուծված խեցեղենը, ապակին, մետաղյա առարկաները, 

պատկանում են XIII-XVIII դդ։ Խեցեղենի թրծման հնոցների և բնակելի տների ավերակների 

առկայությունը հաստատում է մինչև ուշ միջնադար տեղում ապրող բնակչության մեծ թվի 

գոյության, ինչպես նաև Հայաստանի՝ Առաջավոր Ասիայի, Մերձավոր և Միջին Արևելքի 

հետ միջագային տարանցիկ առևտրի կենտրոն լինելու փաստը։ 

 

 

Фрина Бабаян, РЕЗУЛЬТАТЫ РАСКОПОК СРЕДНЕВЕКОВОГО ПО-

СЕЛЕНИЯ ХОСТУН (2005-2006 ГГ.). Результаты наших раскопок на площади в 

7.5 га поселка Хостун – южного пригорода города Ехегис, некогда резиденции князей Ор-

белянов, свидетельствуют о том, что независимо от вражеских набегов, Сюник со своими 

архитектурными памятниками всегда был одним из самых значительных регионов Арме-

нии. Материалы, найденные в ходе раскопок трех культурных слоев – местная и импорти-

рованная керамика, стекло, металлические изделия, относятся к XIII-XVIII вв. Наличие пе-

чей для обжига керамики и развалины домов подтверждают существование здесь боль-

шого населения, проживавшего на этом месте, бывшего центром международной тран-

зитной торговли между Арменией и Передней Азией, Ближним и Средним Востоком, 

вплоть до позднего средневековья.  

 

Ключевые слова: Хостун, раскопки, князья Орбеляны, печи для обжига, полив-

ная керамика, давильня, транзитная торговля. 

 

Frina Babayan, RESULTS OF EXCAVATIONS AT THE MEDIEVAL SET-

TLEMENT OF HOSTUN (2005-2006 SEASONS). The results of our excavations on 

an area of 7.5 hectares in the village of Hostun, a southern suburb of the town of Yeghegis, 

once the residence of the Orbelian princes, indicate that regardless the enemy raids Syunik 

with its architectural monuments has always been one of the most significant regions of Ar-

menia. The finds unearthed during the excavations of three cultural layers - local and imported 

ceramics, glass and metal artifacts - date back to the 13-18 centuries AD. The presence of 

burning kilns for ceramics and ruins of houses confirms the existence of a large population 

living in this place that was the center of international transit trade between Armenia and 

Western Asia, the Near and Middle East until the late Middle Ages. 

 

Key words: Hostun, excavations, Orbelian princes, burning kilns, glazed ceramics, vine 

press, transit trade. 

 

 

Ներկայացված հնագիտական նյութի համառոտ ցուցակ 

 

1. Կավանոթների հատակներч օղակաձև արտահայտված նստուկներով, վարպետի 

նշաններով 

2. Կավանոթների պսակներ կարմրափայլ մակերեսով  

3. Կավե խփերի բռնակներ 

4. Կավե խփերի մասեր 

5. Ձիթաճրագներ տարբեր ձևերի 

6. Կավե տաշտակ 

7. Պղնձե դրամներ  

8. Հախճապակե ամաններ՝ թռչունի, առասպելական ցուլի պատկերներով 

9. Ջնարակած թասերի իրանի մասեր (12-13 դդ.) 

10. Դրոշմազարդ կարասների բեկորներ՝ երկնային լուսատուների, թռչունների, 

հնգաթև և այլ զարդերով (12-14 դդ.) 

11. Խաչքար հայերեն արձանագրությամբ (1591 թ.) 

ՀՈՍՏՈՒՆ 

Նկարներ և աղյուսակներ 

Հոստուն բնակատեղիի տարածքում 2005-2006 թթ. պեղված՝ XII-XVII դդ. վերաբերող 

բազմաշերտ հնագիտական հուշարձանի թաղամասի հատակագիծը 

